ОРФОГРАММАЛАР БЕЛӘН ЭШ
“Татар теле һәм әдәбиятын укыту процессында тикшерү компетенцияләре” темасы астында үткән татар теле һәм әдәбияты 

укытучылары курсында чыгыш)
Язу — телнең график формасы, ул аралашу өчен гаять әһәмиятле  корал булып тора. Орфография язу теленең тәртипкә салынган кагыйдәләрен, дөрес язу юлларын үз эченә ала.

Урта   мәктәп   укучысы,   орфографияне   өйрәнү   нәтиҗәсендә, сүзләрне һәрбер кеше җиңел һәм тиз аңларлык, грамоталы итеп язу дәрәҗәсенә ирешергә тиеш.

Язу, эчтәлеге ягыннан төзек һәм кызыклы булып, орфографик яктан грамотасыз булса, ул уңай бәяләнә алмый. Хаталы язуны уку авырлаша, әйтергә теләгән фикер дөрес аңлашылмый, ниһаять,  ялгыш язу кешенең грамотасызлыгын күрсәтә, аның дәрәҗәсен төшерә.

Әдәби    тел    грамматик    закончалыклар,    орфоэпик    һәм орфографик  кагыйдәләр  белән  нормалаша.  Әмма теләсә  кайсы  телдәге   күренеш   һәм   фактларның   барлык   үзенчәлекләре   дә  аерым   кагыйдә  һәм   искәрмәләрдә  чагылып  бетмәскә  мөмкин. Бу хәлне исәпкә алмау китап, газета һәм журнал битләрендә төрлечә язуга сәбәп була.

Татар телендә орфографик нормалар нигездә 2 сәбәп аркасында бозыла:

1) җирле диалект үзенчәлекләре тәэсирендә;

 2) татар   телендә   әйтелеш   белән   язылыш   арасында   зур аерма булу сәбәпле.

Беренче сәбәп җиңел аңлашыла һәм ул бер үк типтагы хаталардан котылу өчен диалекталь сүзләрнең әдәби телдә дөрес әйтелешен һәм дөрес язу кагыйдәләрен үзләштерү җитә. Икенче сәбәп тирәндәрәк.  Мәгълүм булганча, 20—30 нчы елларда ике тапкыр татар халкының : язуын алыштыралар. 1926 елда халыкка мең ел хезмәт иткән гарәп  язуыннан — латин графикасына, 1938—1939 елларда латиннан рус графикасына күчерәләр. Соңгы күчем әзерлексез, ашык-пошык башкарыла: рус алфавитына 6 хәреф өстиләр дә татар сүзләрен рус хәрефләре белән бирү юлларын уйлап табалар. Татар теленең байтак авазлары «хәрефсез» калалар, мәсәлән, къ, гъ, и), ы, е, а, о һәм  башкалар. Аларны белдерү өчен, рус телендә шуларга охшашлырак авазларның хәрефләрен куллана башлыйлар, бу авазларны аеру өчен, өстәмә кагыйдәләр уйлап чыгарыла. Нәтиҗәдә, бер төрле языла, икенче төрле укыла торган бик күп сүзләр килеп чыга  (кадерле,  сәгать,  давыл Һ.6.).  Шуңа бәйле  рәвештә  бик күп  орфографик хаталар барлыкка килә.

Укучыларның тулы грамоталылыгына ирешүнең нинди нәтиҗәле юллары   бар   соң?   Бу  хезмәттә   үземнең  эш  тәҗрибәсе   белән  уртаклашырга телим. Грамоталылыкка ирешүнең иң беренче шарты системалылык дип саныйм.

Укучыларның башлангыч сыйныфларда ук билгеле бер дәрәҗәдә   алган орфографик күнекмәләренә таянып, 5 нче сыйныфта «Графика һәм орфография» бүлеген өйрәнгәндә, төп игътибарны әйтелеш һәм язылыш арасында булган аермаларны төшендерүгә юнәлдерү, ягъни дөрес әйтү һәм язу кагыйдәләрен аңлап үзләштерү өчен алшартлар тудырырга ты​рышу. Эш барышында укучыларны уйландыра торган биремнәр тәкъдим итү. Аларны үтәгәндә укучылар үзләре нинди дә булса нәтиҗәгә киләләр, соңыннан үзләре чыгарган нәтиҗәне дәреслектәге кагыйдә һәм билгеләмәне укып чагыштырылар, үзләренең «ачышларына» сөенәләр.

Күп вакытта укучылар чыгарган нәтиҗәләр дәреслектәге билгеләмә белән туры килә, ә кайвакыт хәтта өстәмә билгеләр дә таба алалар. (6 нчы сыйныфта биреләсе үзенчәлекләрне дә китереп чыгаралар.) Укучыларның куанычы, барысының да өйрәтү процессында эшкә тартылуы — укытучы өчен дә куаныч.

Нинди дә булса орфограмманы онытылмаслык итеп үзләштерү һәм ныгыту өчен дөрес язу кагыйдәсен белү генә җитми. Аны практик ныгыту кирәк. Моның өчен укытучының эшне эзлекле оештыра белүе таләп ителә. Без, 5 нче сыйныфта ярты дәфтәр кисеп, «орфографик күнегүләр дәфтәре» башладык. Кәр дәрестә 5 — 7—10 сүз әйтеп яздырам, тикшереп, хаталарны төзәтеп, укучылар үз-үзләренә бәя куялар. Башта «2» — «3» ле күп бала, соңрак кими. Бу эш укучыларга ошый. Кайбер көнне бер-берсе белән алмашып тикшерәләр. Хаталарны бетерү өчен индивидуаль биремле карточкалар бирәм. Эш бүленеше берничә төрле булсын:

1.
Тексттан шушы орфограммага караган сүзләрне табарга.
2.Төшеп калган хәреф урынына тиешлесен куярга.

З.Бер    кагыйдәгә    нигезләнгән    сүзләрне    аерым    баганаларга аерып язарга (мәсәлән: нг — ңг).

4.Бирелгән сүзләр белән җөмләләр төзеп язарга.

5.Сүзләрнең дөрес язылышын аңлатырга (телдән).

6.Басымын куярга.

7.Хаталарны төзәтергә һ.б. Бу   төр   биремнәр   хаталарны   киметергә   ярдәм   итә.   Индивидуаль-дифференциаль биремнәр эшләү укучыларда кызыксыну уята. Чирек ахырында 5—9 нчы сыйныфларда махсус җыелган сүзлек диктантлары яздырып, нәтиҗәләр чыгарып барыла.

һәр укыткан сыйныф өчен орфографик хаталарны исәпкә алу дәфтәре ачтым. Баланың мөмкинлеген өйрәнеп, аерым эшләү өчен бик ярдәм итә. Нәрсәгә игътибар итәргә икәнлеге күренә. Ул түбәндәге бүлекләрдән тора:

1.Язу тизлеге (сүз һәм хәреф саны).

2.
Уку тизлеге (сүз саны, аңлы, дөрес, йөгерек, сәнгатьле
уку мөмкинлеге).

З.Уку күнекмәләре (эчтәлек сөйли белү, терминнарны дөрес куллана белү, логик сөйләмгә ия булу, төп фикерне аерып һәм төгәл әйтә белү).

4. Грамоталылык.
Орфографиягә өйрәтү фонетика курсы белән генә төгәлләнми. Морфологиядә дә (6 нчы сыйныф) орфографик кагыйдәләрнең күбесе чагылыш таба. һәр сүз төркемен өйрәнгәндә укучыларның грамоталылыгын күтәрү өстендә эшләргә мөмкин.

Исем һәм фигыль сүз төркемнәрендә исә мондый мөмкинлекләр аеруча зур. (Ялгызлык исемнәр, алынма сүзләр, кушымчалар ялгау, кисәкчәләр һәм башкалар.)

Мондый эш башкару нәтиҗәсендә 5 нче сыйныфта хаталар кимеде,;
6—7 нче сыйныфларда хәреф хатасы бетте диярлек.
